
					Gwirwyd y dudalen hon

II.




Mae llawer blwyddyn wedi myned heibio er
y diwrnod Rhagfyr rhewllyd pan y safai Barbara 
yn gwrando ar y geiriau, “Llwch at lwch,
lludw at ludw;” ac y teimlai ei bob heb neb
i’w garu nag i’w charu o fewn y byd. Mae y
bywyd bychan dioddefgar wedi diflannu o adgofion 
pawb, nid oes dim yn aros ond y bedd
bach gwyrdd yn y fynwent, a rhyw wagder tragwyddol 
yng nghalon Barbara. Ond nid yw hi
yn meddwl am dani ei hun, pan y cofia y poen
oedd yn dilyn Magdalen ar y ddaear, ac wrth
feddwl am y gorffwystra yr oedd wedi cael
mynediad iddo. 

Mae yn gorfod gweithio am ei bara beunyddiol, 
ond nid ydyw yr ymdrech mor galed.
Mae yn fwy cynhefin â'r gwaith, ac yn gallu
ennill mwy. Daw aml i ochenaid o'i chalon
wrth feddwl mor dda fuasai ganddi am hyn
pan oedd Magdalen gyda hi. Ond dyna ydyw
bywyd, ni chawn yr hyn a ddymunem pan y
dymunem; a phan y delo, y mae rhyw “ond”
neu rhyw “pe buasai” yn tynnu llawer o’r
melusder. Ac felly gyda Barbara, nid ydyw
llwyddiant o fawr o bwys yn ei golwg yn awr.
Y mae ei gwallt wedi gwynnu, ac amser wedi
crebychu ei gwynepryd. Ond tangnefedd sydd 
yn tywynnu yn ei llygaid tyner, y tangnefedd
sydd yn dod wrth ddweyd,—“Gwneler dy ewyllys.”

Hen ferch y galwant hi yn ddigon dirmygus;
ond ni wyddant ddim o’i hanes. Anwybodus
ydynt o gyweirnod ei bywyd, ac nid ydynt yn
gallu canfod prydferthwch hunan-ymwadiad.

	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

